
EH Bildu talde parlamentarioari atxikitako foru parlamentari Domingo González Martínez jaunak idatziz erantzuteko galdera egin du Oinarrizko Osasun Laguntzako psikologoei buruz (11-24/PES-00053). Hona galdera eta Nafarroako Gobernuko Osasuneko kontseilariak horri buruz ematen duen informazioa:
Kontuan hartuta ez dagoela Osasunbidea-NOZen zerrenda propiorik, zer kontratazio-zerrenda erabiltzen ari dira profesional horiek kontratatzeko? Noiz egin behar dira zerrenda horiek? Zer betekizun akademiko izanen dituzte? Oraindik ere Osasunbidea-NOZen Oinarrizko Osasun Laguntzan Psikologiarako berariazko zerrendarik ez dagoenez, bitartean zer alternatiba erabiltzen ari dira?
Zer arazo sortu dira laguntzaren arloan eta lanekoan Psikologia klinikoko eta/edo Psikologia Sanitario Orokorreko profesionalak kontratatzearen ondorioz? Zer irtenbide ezarri dira horiek ekiditeko edo konpontzeko?
Hasiera batean postuak psikologo klinikoen zerrendan eskaini ziren. Zerrenda hori agortu zenez, psikologo orokor sanitarioen zerrenda baterako deialdia egin zen, Funtzio Publikoko LEP bidez. Hortik hartutako kontratazioak egin ziren Nafarroako eremuan helduen psikologia osoari estaldura eman arte. Haur eta gazteen hiru psikologo kontratatzea falta zen, eta funtzio publikoko zerrendan inork erantzunik eman ez zuenez, O-NOZek berak zerrenda propioa sortu zuen. Psikologo klinikoen elkarteak zerrenda hori errekurritu du estatuko legediaren babesean. Errekurtsoaren ostean zerrenda baliogabetu egin da.
Horren ondoren zenbait bilera egin ziren Osasun Mentaletik aukerak aztertu eta baztertzeko. Errekurtsoaren ebazpenaren zain gaude. Alternatiba gisa Funtzio Publikoan dauden psikologoen zerrenda erabiltzeko bideragarritasuna aztertzen ari da.
Oinarrizko Osasun Laguntzako Psikologiako zenbat lanpostu bete dira eta zenbat daude kontratatzeke? Zein dira Psikologiako profesional horiek lanean ez egotearen arrazoiak?
Zer funtzio eta gaitasun zehaztu dira Oinarrizko Osasun Laguntzako Psikologiako lanpostu horietarako, Osasun Mentalak egiten duen arreta espezializatuarekin gainezarpenak egotea ekidite aldera?
Une honetan hamasei pertsona daude kontratatuta lanpostu horietarako; lauk Psikologia Klinikoaren espezialitatea dute eta gainerakoak psikologo orokor sanitarioak dira. Arreta ematen diete Nafarroako heldu guztiei, eta laguntza landa eremuetako haur eta gazteei. Garatzeke dago Iruñeko zentroetako haur eta nerabeen arretarako eredua, eta horretarako hiru psikologo kontratatu behar dira, baina zaila izaten ari da profesional gutxi daudelako eta baita aurkeztutako errekurtsoaren ondorioz ere.
Osasun Eskualde Oinarrizkoen banaketa hauxe da psikologiako langile bakoitzarentzat:
· Antsoain Arrotxapea, Txantrea.
· Buztintxuri, San Jorge, Berriozar, Orkoien.
· San Juan, Iturrama, Ermitagaña.
· Lezkairu, Sarriguren, Aranguren, Mendillorri.
· Barañain I eta II, Zizur-Etxabakoitz, Gares.
· Azpilagaña, Arrosadia, Noain.
· Burlata, Uharte, Atarrabia, Agoitz, Auritz.
· II Zabalgunea, Alde Zaharra, Izaba, Zaraitzu, Zangoza.
· Altsasu, Etxarri Aranatz, Irurtzun, Leitza.
· Doneztebe, Lesaka, Ultzama, Elizondo.
· Tafalla, Erriberri, Azkoien, Zarrakaztelu, Artaxoa.
· Lizarra, Villatuerta, Los Arcos, Allo, Antzin.
· San Adrián, Lodosa, Viana.
· Tutera Ekialde, Tutera Mendebalde.
· Valtierra, Buñuel eta Corellako Osasun Eskualde Oinarrizkoan Castejón udalerria.
· Cascante, Cintruénigo eta Corella (Castejón izan ezik)
Desordena emozionalei eta nahasmendu mental arinei (depresioa, antsietatea, somatizazioak, egokitze nahasmenduak) arreta eman nahi zaie Oinarrizko Osasun Laguntzan, modu integratzaile eta efizientean, esku hartze psikologikoak batez ere taldeko formatuan eginez, esku hartze transdiagnostikoko eredu batekin. Hau da ezarritako oinarrizko zerbitzu zorroa:
· Haur eta helduen ebaluazio psikologikoa.
· Banakako esku hartze psikologikoak haur eta gazteengan eta helduengan, arazoak konpontzeko eta aurre egiteko ereduetan ardaztuta.
· Taldeko esku hartzeak haur eta gazteen eta helduen artean, eredu transdiagnostikoetan oinarrituta.
· Esku hartzeak familietan.
· Esku hartze komunitarioak, nahasmendu mentala prebenitzeko eta osasun mentala sustatzeko programetan lagunduta.
· Oinarrizko Osasun Laguntzako profesionalekin partekatutako esku hartzeak.
Oinarrizko Osasun Laguntzako Psikologiako profesional horietatik, zenbatek ematen diete arreta haur eta gazteei eta zein Eskualde Oinarrizkoetan? Aurreikusten diren lan-kargetarako nahikotzat jotzen al dira?
Gaur egun landa eremuetan arreta ematen duten profesionalek helduei nahiz haur eta gazteei ematen diete arreta.
Iruñeko Barrutiko hiri zentroetako haur eta gazteei arreta espezifikoa emateko hiru psikologo jarri nahi dira, baina ez zaio horri ekin bidean den errekurtsoaren ondorioz.
Hori guztia jakinarazten dizut, Nafarroako Parlamentuko Erregelamenduaren 215. artikulua betez.

